
71 søknadar om erstatning for avlingssvikt 
forårsaka av klima 

(Foto: Øyvind 

Vatshelle / FMHO)  

Publisert 13.11.2017  

I Hordaland har 71 føretak søkt elektronisk om erstatning for klimabetinga avlingssvikt etter ein regnfull sommar 

og haust. Søknadene blir no handsama av kommunane. Kommunen gir uttale i sakene og Fylkesmannen fattar 

vedtak. 

I tillegg til dei registrerte elektroniske søknadene kjem søknader som er levert på papir til kommunen. Dei aller 

fleste søknadane gjeld grovfôr, totalt 64 søknadar. 

Ytre strok hardast ramma 

Det har vore mykje nedbør i år, og for mange har det vore vanskeleg å få slått andreslåtten. Dette gjeld særleg 

for ytre strok, og myrjord er gjerne mest utsett. Det er flest søknadar om erstatning frå Sveio, men også ein del 

søknadar frå Fusa, Osterøy, Lindås og Radøy. Det er truleg òg mange som har fått reduserte avlingar, men utan 

å søkje erstatning. 

Mange utfordringar for gardbrukaren 

I verste fall er det fleire gardbrukarar som må redusere dyretalet i fjøset for å ha nok fôr gjennom vinteren. Slike 

økonomiske tap blir ikkje omfatta av erstatningsordninga. Dersom det er mogleg vil det truleg vere betre å kjøpe 



inn meir grovfôr og tilpasse kraftfôret gjennom heile innefôringa. For å redusere dei økonomiske konsekvensane 

bør ein hente råd frå fagleg hald. 

I tillegg til direkte tap av avling i år kan resultatet gjerne bli redusert avling neste år dersom jorda har blitt mykje 

oppkjørt i forsøk på å få graset i hus. Det blir truleg større behov for reparasjon og fornying av enga kommande 

vår. 

Dei våte tilhøva gjorde det vanskeleg å få ut husdyrgjødsla siste del av vekstsesongen i år. Fleire må finne 

løysingar for å ha nok plass i gjødsellageret gjennom heile vinteren. Utviding av lageret eller eit nytt tilleggslager 

blir dermed ekstra aktuelt. Det kan vere mogleg å få tilskot frå Innovasjon Noreg til slike tiltak. 

Ulike dreneringsløysingar 

Sommaren viser kor viktig det er å ha kontroll på vatnet, og det er store behov for betre drenering. Tilskotet til 

drenering blei dobla frå i sommar, uavhengig av dei vanskelege vertilhøva. Nye grøftar eller auka dimensjonering 

på kanalar er gjerne det mest opplagte tiltaket, men i nokre høve kan ei avskjæringsgrøft  som hindrar vatn i å 

renne inn på teigen vere like effektivt. 

Med tunge maskinar, mykje vatn og jord som er utsett for pakking får ein ekstra utfordringar. Dette gjeld for 

store delar av Hordaland. På tett jord renn ikkje vatnet ned i grøftane, og nedlaupskummar eller grusnedlaup kan 

vere til hjelp. Med mykje nedbør er det ikkje mogleg å få alt vatnet ned i grøfta, og ein bør forme terrenget slik at 

vatnet renn av på overflata. Dette er òg mogleg på flat myrjord, dersom ein nyttar profilering som 

dreneringsmetode. Gode køyrevegar på innmarka vil òg vere viktig for å redusere jordpakkinga. 

